
Woordomskrywing

1.
In hierdie standaarde en vereistes, tensy uit die samehang anders blyk, het 'n woord of uitdrukking waaraan in die Wet 'n betekenis geheg is, 'n ooreenstemmende betekenis, en beteken --

"Arthropoda"  enige stadium in die lewensiklus van 'n invertebrate lid van die Diereryk, wat bilateraal simmetries is met 'n gesegmenteerde liggaam, met gelede ledemate wat gepaard is, en 'n chitienagtige eksterne skelet;

"bederf" 'n toestand van verrotting of swamontwikkeling (uitgesonderd oïdium), interne insekbesmetting of insekuitwerpsels, wat verval van die weefsel tot gevolg het en die gehalte van die tafeldruiwe nadelig beïnvloed;

"besending" --

(a)
'n hoeveelheid tafeldruiwe van dieselfde kultivar, wat aan dieselfde eienaar behoort, en terselfdertyd afgelewer word onder dekking van dieselfde afleweringsbrief, vragbrief of ontvangsbewys, of gelewer deur dieselfde voertuig; of

(b)
in die geval van 'n hoeveelheid tafeldruiwe wat ingedeel is in verskillende kultivars, klasse, paletvragte, handelsmerke of tipes verpakkings, iedere hoeveelheid van elkeen van die verskillende kultivars, klasse, groottes, paletvragte, handelsmerke of tipes verpakkings;

"besering"  enige wond wat die skil van die korrel deurboor en die vlees blootstel, met die

 uitsondering van sulke wonde wat volkome vereelt geraak het;
"die Wet" die Wet op  Landbouprodukstandaarde, 1990 (Wet No. 119 van 1990);

"gevaar" 'n biologiese, chemiese of fisiese agens in, of toestand van, voedsel met die potensiaal om 'n nadelige uitwerking op mense se gesondheid te veroorsaak;

"houer"  die onmiddellike houer waarin tafeldruiwe direk verpak word en die buitehouer waarin voorafverpakte eenhede verpak word, uitgesluit voorafverpakte eenhede en skeepshouers waarin paletvragte verskeep word;

"inspekteur" die Uitvoerende Beampte of 'n beampte onder sy of haar beheer, of 'n Gemagtigde of 'n gekwalifiseerde werknemer van 'n Gemagtigde;
"knipsel" 'n tros wat minder as 75 g weeg met ten minste twee korrels wat verbind is met 'n groen stam om die minimum gewig te bereik in 'n voorafverpakte eenheid;

"letsel" enige uitwendige skilgebrek op die skin oppervlak van die korrel wat die voorkoms daarvan nadelig beïnvloed;

"naspeurbaarheid" die vermoë om 'n voedselproduk of enige bestanddeel wat tot die voedselproduk toegevoeg of aangewend is, na te speur in alle stadiums van produksie, prosessering, hantering, verpakking en verspreiding;

"onegalige korrels" 'n korrel wat kleiner/groter is as die helfte van die gemiddelde grootte van die korrels in die tros;

"tafeldruiwe" die vrugte van die kultivars wat gekweek word van die spesie Vitis vinifera L.;

"voedselbesigheidsoperateur" die persoon of persone wat verantwoordelik is vir die versekering dat daar aan die voorgeskrewe vereistes van hierdie standaarde vol​doen word in die voedselbesigheid onder sy of haar beheer, en sluit beide die bestuur in van die voedselbesigheid sowel as die persoon met oorkoepelende gesag op die perseel of in die spesifieke aanleg;

"voedselveiligheid" versekering dat 'n voedselproduk nie skade aan die verbruiker sal aanrig wanneer dit volgens die bedoelde gebruik daarvan voorberei en geëet word nie;

"voorafverpakte eenheid"  enige enkel verpakkingseenheid aangebied aan die verbruiker wat bestaan uit druiwe en die verpakking waarin die druiwe geplaas is voor aanbieding vir verkope met 'n vooraf bepaalde of verklaarde gewig;

"vreemde stowwe" enige materiaal of stof wat nie normaalweg in, op of tussen die tafel​druiwe teenwoordig is nie;  en

"vuil trosse" trosse wat sigbaar met vreemde stowwe, uitgesonderd chemiese residu's, besmeer of gemerk is.

Bestek

2.
Hierdie standaarde en vereistes het betrekking op tafeldruiwe ten opsigte waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besending tafeldruiwe uitgereik word indien --

(a)
die tafeldruiwe in daardie besending aan die gehaltestandaarde in items 4 en 5 voorgeskryf, voldoen;

(b)
die tafeldruiwe in daardie besending aan die voedselveiligheid​tandaarde in items 6, 7 en 8;

(c)
die tafeldruiwe in houers verpak is wat aan die vereistes in item 9 voorgeskryf, voldoen;

(d)
die tafeldruiwe aan die verpakkingsvereistes in items 10 tot 13 uiteengesit, voldoen;

(e)
die tafeldruiwe in daardie besending aan die naspeurbaarheids​vereistes in item 14;

(f)
die betrokke houers ooreenkomstig die vereistes in items 15 en 16 uiteengesit, gemerk is;

(g)
die monsters ooreenkomstig die vereistes in items 17 tot 19 uit​eengesit, vir ondersoek geneem is;

(h)
die monsters ooreenkomstig die metodes in items 20 tot 28 uit​eengesit, ondersoek is;

(i)
die tafeldruiwe aan die vereistes ten opsigte van chemiese behan​deling in item 8 en 28 voorgeskryf, voldoen;

(j)
daardie besending ooreenkomstig die bepalings van die Regulasies Betreffende Beheer oor die Uitvoer van Vars Vrugte vir ondersoek aangebied is;

(k)
bevestiging verkry is dat aan die Standaarde Betreffende Voedsel​higiëne en Voedselveiligheidsprogramme van Gereguleerde Land​bouvoedselprodukte van Plantaardige Oorsprong Bestem vir Uitvoer voldoen is;  en

(l)
'n inspekteur na 'n ondersoek ingevolge genoemde regulasies be​vind het dat die bepalings van hierdie standaarde en vereistes ten opsigte van die betrokke besending nagekom is.


(2)
Die Uitvoerende Beampte kan afwyk van die standaarde en vereistes vasgestel en goedkeuring uitreik ten opsigte van 'n hoeveelheid van 'n produk was --

(a)
as 'n proefneming of kragtens sodanige ander spesiale omstandig​hede as wat die Uitvoerende Beampte in die betrokke geval goedkeur;  en

(b)
voldoen aan die vereistes vir sodanie produk wat van krag is in die land waarheen dit vir verkoop uitgevoer staan te word.

GEHALTE- EN VOEDSELVEILIGHEIDSTANDAARDE

Klasse

4.
Daar is vier klasse tafeldruiwe, naamlik "Ekstra Klas", "Klas 1", "Klas 2" en “Vir industriële verwerking”.

Standaarde vir klasse

5. 
(1)
'n Besending tafeldruiwe word as Ekstra Klas geklassifiseer indien dit --

(a)

van uitstaande gehalte is;

(b)

in vorm, ontwikkeling en kleur karakteristiek van die kultivar en/of kommersiële tipe is;

(c)

van 'n kultivar is soos in Tabel 1 van Aanhangsel 1 bepaal;

(d)

aan die gehalte- en voedselveiligheidstandaarde vir Ekstra Klas in Tabel 2 van Aanhangsel 1 uiteengesit, voldoen; 

(e)

aan die toepaslike korrelgrootte vir Ekstra Klas in Tabel 1 van Aanhangsel 1 uiteengesit, voldoen;

(f)

aan die rypheidsindekse vir Ekstra Klas in Tabel 3 van Aanhangsel 1 uiteengesit, voldoen; en

(g)

nie die maksimum toelaatbare afwykings volgens getal vir Ekstra Klas in Tabelle 4 en 5 van Aanhangsel 1 uiteengesit, oorskry nie: Met dien verstande dat die toleransies dienooreenkomstig verminder of ver​meerder moet word in die geval van houers wat minder as of meer as 2,6 kg tot 5 kg tafeldruiwe bevat.

(2)
'n Besending tafeldruiwe word as Klas 1 geklassifiseer indien dit --

(a)

van goeie gehalte is;

(b)

karakteristiek van die kultivar en/of kommersiële tipe is;

(c)

van 'n kultivar is soos in Tabel 1 van Aanhangsel 1 bepaal;

(d)

aan die gehalte- en voedselveiligheidstandaarde vir Klas 1 in Tabel 2 van Aanhangsel 1 uiteengesit, voldoen;  

(e)

aan die toepaslike korrelgrootte vir Klas 1 in Tabel 1 van Aan​hangsel 1 uiteengesit, voldoen;  

(f) 
aan die rypheidsindekse vir Klas 1 in Tabel 3 van Aanhangsel 1 uiteengesit, voldoen; en  

(g)

nie die maksimum toelaatbare afwykings volgens getal vir Klas 1 in Tabelle 4 en 5 van Aanhangsel 1 uiteengesit, oorskry nie:  Met dien verstande dat die toleransies dienooreenkomstig verminder of ver​meerder moet word in die geval van houers wat minder as of meer as 2,6 kg tot 5 kg tafeldruiwe bevat.

(3)
'n Besending tafeldruiwe word as Klas 2 geklassifiseer indien dit --

(a)

van 'n kultivar is soos in Tabel 1 van Aanhangsel 1 bepaal;

(b)

aan die gehalte- en voedselveiligheidstandaarde vir Klas 2 in Tabel 2 van Aanhangsel 1 uiteengesit, voldoen;   

(c)

aan die rypheidsindekse vir Klas 2 in Tabel 3 van Aanhangsel 1 uiteengesit, voldoen;

(d)

aan die toepaslike korrelgrootte vir Klas 2 in Tabel 1 van Aan​hangsel 1 uiteengesit, voldoen;  en

(e)

nie die maksimum toelaatbare afwykings volgens getal vir Klas 2 in Tabelle 4 en 5 van Aanhangsel 1 uiteengesit, oorskry nie:  Met dien verstande dat die toleransies dienooreenkomstig verminder of ver​meerder moet word in die geval van houers wat minder as of meer as 2,6 kg tot 5 kg tafeldruiwe bevat.

(4)
'n Besending tafeldruiwe word as tafeldruiwe vir industriële verwerking geklassifiseer indien dit aan die gehalte- en voedselveiligheidstandaarde in Tabel 7 van Aanhangsel 1 uiteengesit, voldoen.
Fisiese gevare

6.
Geen besending tafeldruiwe wat as "Ekstra Klas", "Klas 1", "Klas 2" en “Vir industriële verwerking” geklassifiseer is, mag --

(a)
enige vreemde stowwe wat die maksimum perke soos uiteengesit in Tabel 4 en 5 van Aanhangsel 1 oorskry nie;  en

(b)
enige organismes bevat wat 'n gevaar vir die mens mag inhou wat die maksimum perke soos uiteengesit in Tabel 4 van Aanhangsel 1 oorskry nie.

Biologiese en chemiese gevare

7.
Geen besending tafeldruiwe wat as "Ekstra Klas", "Klas 1", "Klas 2" en “Vir industriële verwerking” geklassifiseer is, sal biologiese of chemiese kontaminante in hoeveelhede, wat die maksimum perke voorgeskryf in terme van die Wet op Voedingsmiddels, Skoon​heidsmiddels en Ontsmet​tingsmiddels, 1972 (Wet No. 54 van 1972) oorskry, bevat nie:  Met dien verstande dat --

(a)
indien die perke van die invoerland laer is as wat ingevolge Wet 54 van 1972 toelaatbaar is, daar aan die invoerland se maksimum perke voldoen moet word;  en 

(b)
die Uitvoerende Beampte toestemming mag verleen dat tafeldruiwe met 'n hoër maksimum kontaminasie uitgevoer word na lande waar hierdie verhoogde kontaminasielimiet toelaatbaar is:  Met dien verstande verder dat die produsent of uitvoerder 'n beëdigde verklaring sal onderteken waarin verklaar word dat tafeldruiwe met 'n hoër perk toelaatbaar is.

Chemiese behandeling

8.
(a)
Iemand wat van voorneme is om gedurende 'n bepaalde seisoen tafeldruiwe uit te voer moet, voordat die eerste besending gedurende daardie seisoen vir ondersoek aangebied word, die Uitvoerende Beampte binne 24 uur van 'n sertifikaat voorsien,  indien versoek, waarin gesertifiseer word --

(i)
watter chemiese middels op die wingerde tydens die spuit​program gebruik is;

(ii)
watter chemiese middels as na-oesbehandeling op die tafel​druiwe gebruik is;  en

(b)
Behoudens die bepalings van paragrawe (a), moet die daaropvolgende besendings van slegs die betrokke produsent waarvan die tafeldruiwe die maksimum residuperke, oorskry het, vir 'n tydperk van hoogstens vier werks​dae van uitvoer weerhou word, sodat bepaal kan word of die tafel​druiwe aan die voorgeskrewe residuperke, voldoen:  Met dien verstande dat indien twee opeenvolgende besendings van die betrokke produsent weer aan die voor​geskrewe residuperke voldoen, dit nie verder van uitvoer weer​hou sal word nie.

HOUERS

Algemeen

9.
Houers waarin tafeldruiwe verpak word, moet --

(a)
skoon, droog, onbeskadig en geskik wees;

(b)
nie 'n vreemde smaak of reuk of enige stof wat skadelik vir menslike gesondheid kan wees aan die tafeldruiwe oordra nie;

(c)
vry van enige sigbare tekens van swamgroei wees;

(d)
vry van Arthropodabesmetting wees;  en

(e)
sterk en stewig genoeg wees om te verseker dat die oorspronklike vorm behoue sal bly en dit nie sal uitdy, induik, breek of skeur nie, tot die mate waar tafeldruiwe beskadig word of 'n risiko bestaan dat tafeldruiwe beskadig kan word, tydens normale opberging, hantering of vervoer.

(f)
Houers (kartonne uitgesluit) wat hergebruik word, moet van sodanige mate​riaal wees dat die houer voor hergebruik skoongemaak en ontsmet kan word.

VERPAKKINGSVEREISTES
Algemeen

10.
(1)
Slegs tafeldruiwe van dieselfde gehalte, grootte, kultivar en rypheid mag saam in dieselfde houer verpak word. In die geval van gemengde kultivars, elke individuele kultivar moet van dieselfde gehalte, rypheid en grootte wees.

(2)
Ekstra Klas trosse in dieselfde houer moet min of meer eenvormig in grootte wees.

(3)
Elke houer moet stewig en vol verpak wees.

(4)
Ekstra Klas tafeldruiwe moet in enkellae verpak word.

(5)
Indien tafeldruiwe in voorafverpakte eenhede verpak word, moet sodanige eenhede op 'n geskikte wyse in 'n buitehouer verpak word:  Met dien verstande dat die voorafverpakte eenhede skoon, droog, onbeskadig en geskik is.

Verpakkingsmateriaal

11.
(1)
Indien verpakkingsmateriaal binne-in houers gebruik word, moet sodanige verpakkingsmateriaal skoon, droog en reukloos wees, nie enige skadelike stof of stof wat nadelig vir menslike gesondheid is aan die tafeldruiwe oordra nie en van sodanige gehalte wees dat dit nie die tafeldruiwe inwendig of uitwendig beskadig nie.

(2)
Tafeldruiwe mag met geskikte etikette geëtiketteer word.

Stapeling van houers op palette

12.
Indien houers wat tafeldruiwe bevat gepalettiseer word, moet --

(a)
die palet skoon, onbeskadig en geskik wees en nie enige skadelike stof of stof wat nadelig vir menslike gesondheid is aan die tafeldruiwe oordra nie;

(b)
palette wat uit hout vervaardig is, sonder bas wees;

(c)
die palet vry van enige sigbare tekens van swamgroei wees;

(d)
die palet vry van Arthropodabesmetting wees;

(e)
die houers stewig en haaks met mekaar en met die palet gestapel word; 

(f)
slegs houers van dieselfde afmetings in dieselfde laag op die palet gestapel word;  en
(g)
die houers nie onderstebo op die palet gestapel word nie.
Vasgording van paletvragte

13.
(1)
'n Paletvrag houers moet op 'n geskikte wyse gegord word.

(2)
Indien houers sonder deksels gebruik word, moet 'n geskikte bedekking bo-op die paletvrag houers geplaas word, voordat die paletvrag gegord word. 

NASPEURBAARHEIDVEREISTES

14.
Produsente, pakhuise en uitvoerders moet:

(a)
die naspeurbaarheid kan bewys van tafeldruiwe in alle stadiums van produksie, prosessering, verpakking, hantering en verspreiding.

(b)
enige persoon of verskaffer van tafeldruiwe kan identifiseer of enige bestanddeel wat toegevoeg of aangewend is tydens die produksie of verwerking van die tafeldruiwe.

(c)
stelsels en prosedures in plek hê om enige voedselbesighede te identifiseer waaraan hulle tafeldruiwe verskaf was.

(d)
verseker dat voldoende prosedures in plek is om tafeldruiwe uit die handel te onttrek waar sodanige tafeldruiwe 'n ernstige gesondheids​risiko vir ver​bruikers inhou.

(e)
tafeldruiwe wat geïdentifiseer is as voedsel wat 'n ernstige gesond​heidsrisiko vir verbruikers inhou, dadelik uit die handel te onttrek;

(f)
die Uitvoerende Beampte dadelik van sodanige onttrekking verwittig;

(g)
indien versoek, die Uitvoerende Beampte dadelik voorsien met enige inligting of dokumentasie of dokumentasie soos gemeld in (a), (b), (c), (d), (e) of (f);  en

(h)
rekords of dokumentasie soos gemeld in (g) vir minstens twee jaar hou.

MERKVEREISTES

Algemeen

15.
(1)
Elke houer wat tafeldruiwe bevat, moet duidelik, onuitwisbaar, leesbaar en nie onnet, onderstebo of skeef nie in blokletters en syfers, met die volgende gegewens op enige kort- of langkant van die deksel of houer, waar deksels nie gebruik word nie, gedruk, gestempel of met spesiaal ontwerpte etikette gemerk word: Met dien verstande dat alle gegewens op dieselfde kant gegroepeer moet word:

(a)

Die uitdrukking "Grapes" of "Table Grapes".
(b)

Die toepaslike kultivar/variëteit.  In die geval waar gemengde variëteite verpak is in voorafverpakte eenhede, moet die karton gemerk word met "gemengde variëteite" en al die toepaslike variëteite moet ingesluit word.
(c)

Die uitdrukking "Extra Class", "Class 1", "Class 2", "Class I", "Class II", "Category I", "Category II", "Category 1", "Category 2", "Cat I", "Cat II", "Cat 1", "Cat 2", “Vir industriële verwerking”.

(d)

Die korrelgrootte deursneeverwysing soos in Tabel 1 van Aanhangsel 1 uiteengesit voorafgegaan deur die uitdrukking "Berry size":  Met dien verstande dat –
(aa)
Indien die druiwe 'n "Regular" korrelgrootte is, is die aan​duiding van die uitdrukking "Regular", verpligtend*;

(bb)
die aanduiding van die uitdrukkings “XXXL”, "XX Large" of "XXL", "X Large" of "XL", "L" of "Large", is opsioneel, indien dit nie aan​gedui word nie, moet dit voldoen aan die "Large" korrelgrootte.
(cc)
Indien die uitdrukkings “XXXL”, "XX Large" of "XXL", "X Large" of "XL", "L" of "Large" aangedui word, moet die korrelgrootte na gelang van die geval, voldoen aan die minimum korrelgrootte soos uiteengesit in Tabel 1;
 (e)

Die land van herkoms: Met dien verstande dat geen afkortings of die uitdrukking "South Africa" alleenstaande gebruik mag word nie (bv. "Product of South Africa", "Produced in South Africa", of enige geskikte uitdrukking).
_______________________
*Die uitdrukking "Regular" hoef nie aangedui te word op organies geproduseerde tafeldruiwe nie.
(f)

Die naam en fisiese adres van die produsent, uitvoerder of eienaar van die inhoud van die houer, na gelang van die geval.
(g)

Die produsent se kode (PUC) of die pakhuiskode (PHC) wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat --
(aa)
indien 'n produsent meer as een plaas besit of bedryf moet sodanige plase afsonderlik geregistreer word; en

(bb)
sodanige kode voorafgegaan moet word deur die uitdruk​king "Producer"/"PUC", "Packhouse"/"PHC", "Pack", "Grower Code" of "Farm number".

(h)

Die toepaslike pakdatum op ten minste 90% van die houers:  Met dien verstande dat indien dit in kodevorm is, sodanige kode vooraf deur die Uitvoerende Beampte goedgekeur moet word.
(i)
Kartonne met druiwe wat die blosstandaard en toleransie soos aangedui in Tabel 5 van Aanhangsel 3 oorskry, moet gemerk word met die uidrukking "Blushed".
(j)
Kartonne moet gemerk word met die aanduiding van die netto massa van die inhoud van die karton.

(2)
Behoudens die bepalings van subitem (1), moet elke buitehouer wat vooraf​verpakte eenhede bevat met 'n aanduiding van die totale aantal voorafverpakte eenhede per buitehouer, gemerk word.

(3) 
Indien die land waarheen die tafeldruiwe uitgevoer word, vereistes met betrekking tot die merk van houers voorskryf wat verskil van voormelde vereistes, mag die houers wat sodanige tafeldruiwe bevat, nieteenstaande die bepalings van hierdie stan​daarde en vereistes, gemerk word op 'n wyse aldus voorgeskryf en deur die Uitvoerende Beampte goedgekeur.

Verbode besonderhede of valse of misleidende beskrywing vir produkte

16.
Niemand mag enige naam, woord, uitdrukking, verwysing, besonderhede of aanduiding gebruik nie op enige wyse, hetsy deur homself of in samewerking met enige ander verbale, geskrewe, gedrukte, geïllustreerde, visuele materiaal, in verband met die verkoop van 'n produk op so 'n wyse wat 'n valse of misleidende indruk kan oordra of skep of waarskynlik oordra van die aard, stof, kwaliteit of ander eienskappe, of die klas of graad, herkoms, identiteit of die wyse of die plek van produksie, van daardie produk.
MONSTERNEMINGSPROSEDURES

Verkryging van 'n monster van die besending

17.
Vir die doel van inspeksie, gradering en monsterneming vir gehaltebeheer, moet die inspekteur sodanige monsters van ‘n betrokke produk, materiaal, stof of ander artikel neem wat hy of sy nodig ag.
Verkryging van 'n inspeksiemonster

18.
'n Inspeksiemonster moet uit elke houer wat ingevolge item 17 verkry is, geneem word en moet uit die hele inhoud van die houer bestaan.

Afwykende monster

19.
Indien 'n inspekteur tydens die neem van 'n ewekansige monster of tydens die ondersoek sou opmerk dat sommige van die houers wat uit enige gedeelte van die paletvrag, trokvrag of besending afkomstig is, tafeldruiwe bevat wat ooglopend swakker voorkom of verskil van die inhoud van die houers wat die res van die paletvrag, trokvrag of besending verteenwoordig, moet die ondersoekresultaat slegs gebaseer word op die houers afkomstig van die afwykende gedeelte van die paletvrag, trokvrag of besending en verdere monsters benodig vir ondersoek moet uit hierdie afwykende gedeelte geneem word.

ONDERSOEKMETODES

Bepaling van rypheid

20.
(1)
Die rypheid van tafeldruiwe word soos volg bepaal:

(a)
Neem as werkmonster ten minste 1 kg korrels ewekansig enige van die trosse uit 50% van die houers wat op 'n ewekansige wyse ingevolge item 18 vir ondersoekdoel​eindes onttrek is.  'n Minimum van 5 korrels en 'n maksimum van 30 korrels per tros mag vir groot korrel kultivars geneem word, terwyl 'n minimum van 5 korrels en 'n maksimum van 50 korrels per tros vir klein korrel kultivars geneem mag word.  Geen volledige tros/trosse mag geneem word vir toetsing nie.
(b)
Verkry die sap van tafeldruiwe op 'n wyse soos in item 21 uiteengesit.

(c)
Bepaal die totale oplosbare vastestowwe (TOVS) op 'n wyse soos in item 22 uiteengesit.

(d)
Bepaal die suurinhoud op 'n wyse soos in item 23 uiteengesit.

(e)
Bepaal die verhouding van die totale oplosbare vastestowwe (TOVS) tot die suurinhoud (suiker-tot-suurverhouding) op 'n wyse soos in item 24 uiteengesit.

(2)
(a)
Die minimum aantal toetse wat gedoen moet word ten opsigte van die aantal palette in 'n besending is soos volg:

	Aantal palette in die besending
	Minimum aantal toetse wat 

gedoen moet word

	1 tot 9

	1

	10 tot 49

	2

	50 tot 99

	3

	100 tot 250

	4

	251 tot 500

	5

	501 en meer
	6


   
(b)
Indien twee, drie of vier monsters getoets word, word die besending goedgekeur indien hoogstens een van die monsters wat aldus getoets is, met minder as een eenheid nie aan die minimum verhouding van suiker tot suur, soos in Tabel 3 van Aanhangsel 1 vir die bepaalde kultivar uiteengesit is, voldoen nie en die gemiddelde van al die mon​sters wat aldus getoets is, aan die voormelde voorgeskrewe vereistes voldoen:  Met dien verstande dat waar enige toets met een eenheid of meer, nie aan die voorgeskrewe minimum vereistes voldoen nie, die besending afgekeur moet word.

(c)
Indien vyf monsters getoets word, word die besending goedgekeur indien hoogstens een monster wat aldus getoets is, met hoogstens twee eenhede nie aan die minimum verhouding van suiker tot suur, soos in Tabel 3 van Aanhangsel 1 vir die bepaalde kultivar uiteengesit is voldoen nie en die gemiddelde van al die monsters wat aldus getoets is, aan die voormelde voorgeskrewe vereistes voldoen.

(d)
Indien ses of meer monsters getoets word, word die besending goed​gekeur indien hoogstens twee monsters wat aldus getoets is, met hoogstens twee eenhede nie aan die minimum verhouding van suiker tot suur, soos in Tabel 3 van Aanhangsel 1 vir die bepaalde kultivar uiteengesit is voldoen nie en die gemiddelde van al die monsters wat aldus getoets is, aan die voormelde voorgeskrewe vereistes voldoen.

Verkryging van die sap van tafeldruiwe

21.
Die sap in 'n werkmonster tafeldruiwe word soos volg verkry:

(a)
Verwyder ewekansig voorgeskryfde nommer van die korrels van die gese​lekteerde trosse en druk dan die sap uit die korrels met 'n geskikte sap-pers of versapper.
(b)
Dreineer die sap wat aldus verkry is deur twee diktes neteldoek in 'n geskikte houer.

(c)
Oefen geringe druk met die hand op die neteldoek uit om dreinering van die sap en vrugtemoes te bespoedig.

(d)
Staak die drukking sodra die vloeistof dik en troebel word.

Bepaling van die totale oplosbare vastestowwe (TOVS)

22.
Die totale oplosbare vastestowwe (TOVS) van tafeldruiwe in 'n besending word bepaal met 'n gekalibreerde refraktometer as volg:

(a)
Plaas 'n gelyke aantal druppels (1 of 2) van die gedreineerde sap wat in item 21 verkry is op die prismaplaat van die refraktometer.

(b)
Noteer die lesing op die prismaskaal tot een desimaal.

(c)
Plaas 'n termometer van die reeks 0ºC tot 50ºC, gekalibreer in grade Celsius, vir minstens een minuut in die sap en neem die lesing daarop: Met dien verstande dat indien 'n refraktometer met 'n outomatiese temperatuurkorreksie gebruik word, geen temperatuurregstelling nodig is nie.
(d)
Herhaal die stappe in paragrawe (a) en (b) nadat die prismaplaat met gedistilleerde water skoongemaak en drooggevryf is.

(e)
Bepaal die gemiddeld van die twee lesings verkry.

(f)
Gebruik die besonderhede in Tabel 6 van Aanhangsel 1 om die syfer in paragraaf (e) verkry, met inagneming van die temperatuur in paragraaf (c) geneem, te herlei.

Bepaling van die suurinhoud

23.
(1)
Die suurinhoud van die tafeldruiwe in 'n besending word soos volg bepaal:

(a)
Plaas 20 milliliter van die sap wat ingevolge item 21 verkry is met be​hulp van 'n 20 milliliter pipet oor na 'n glastitreerfles waarin 'n klein hoeveelheid gedistilleerde water geplaas is.

(b)
Voeg vyf druppels fenolftaleïen-indikator by die mengsel van sap en water in die fles.

(c)
Titreer 'n 0,1333N natriumhidroksiedoplossing in sodanige sap totdat --

(i)
in die geval van wit tafeldruifkultivars, die eindpunt met 'n ligte pienk kleur (ligrooi/ligroos) konstant vir 30 sekondes sonder verandering sigbaar bly terwyl die fles gedraai word;  of

(ii)
in die geval van rooi/swart tafeldruifkultivars, die eindpunt van vuilgroen of kakiegroen konstant vir 30 sekondes sigbaar bly terwyl die fles gedraai word.

(d)
Bepaal hoeveel milliliter van die betrokke oplossing vir sodanige neu​tralisering gebruik is, en deel hierdie syfer deur 20.

(2)
Die eindresultaat in subitem (1)(d) verkry, verteenwoordig die persentasie suurinhoud van die betrokke besending.



(3)
Indien die druiwesap donker van kleur is en die bepaling van die eindpunt daardeur bemoeilik word, word die toets herhaal en mag die 20 milliliter druiwesap in so 'n geval verder met gedistilleerde water verdun word voordat titrasie plaasvind.

Bepaling van die verhouding van die totale oplosbare vastestowwe (TOVS) tot die suurinhoud

24.
Die verhouding van die totale oplosbare vastestowwe (TOVS) tot die suurinhoud (suiker-tot-suurverhouding) van die tafeldruiwe in 'n besending word bepaal deur die persentasie in item 22 verkry, te deel deur die persentasie in item 23 verkry.

Bepaling van die korrelgrootte van tafeldruiwe

25.
Die korrelgrootte van tafeldruiwe word soos volg bepaal:

(a)
Neem as werksmonster 'n onbeskadigde (intakt) tros of 'n gesamentlike tros van ten minste 525 g tafeldruiwe van die trosse wat skyn​baar die kleinste korrels bevat uit die inspeksiemonster wat in item 18 verkry is:  Met dien verstande dat die werkmonster uit twee of meer van die houers in die inspeksiemonster geneem mag word.

(b)
Verwyder die korrels van die stingel(s) en weeg 500 g af wat ewekansig van die werkmonster verkry is.  Gebruik geskikte ringe en bepaal die deursnee van die korrels in die 500 g monster deur elke korrel met die stingelent na bo op die voorgeskrewe opening vir die betrokke korrelgrootte, soos in Tabel 1 van Aanhangsel 1 uiteengesit, te plaas. Die deursnee van enige korrel wat deur die werking van swaartekrag deur die opening val, sal as te klein geag word.
(c)
Weeg die korrels wat as te klein bevind is en bepaal dit as 'n persentasie van die totale gewig van elke werkmonster.  Die korrels wat afwyk mag nie kleiner wees as die voorgeskrewe minimum diameter soos uiteengesit in Tabel 1 en die voorgeskrewe toleransie oorskry soos toegelaat in Tabel 5, item 10:  Met dien verstande dat geen werksmonster met meer as 5% gesamentlike toleransie toegelaat in item 10.
(d)
Die besending sal goedgekeur word indien dit voldoen aan --
(i)
die afwykingstoleransies soos uiteengesit in item 10 van Tabel 5; en
(ii)
die afwykingstoleransies soos uiteengesit in die onderstaande tabel.
	Aantal palette in die besending
	Getal werkmonsters (toetse) wat mag afwyk

	1 – 5
	1

	6 – 10
	2

	11 – 15
	3

	16 en meer
	4


(e)
Die besending sal afgekeur word indien enige werkmonster met meer as 5% van die afwykingstoleransies in item 10 van Tabel 5 genoem, afwyk.

Bepaling van die teenwoordigheid van pitte in pitlose kultivars

26.
Die getal pitte per 100 g korrels in 'n besending pitlose tafeldruiwe word soos volg bepaal:
(a)
Neem as werksmonster 100 g korrels wat na die inspekteur se mening die waarskynlikste pitte bevat, uit een van die inspeksiemonsters wat ingevolge subitem (18) verkry is.
(b)
Neem een verteenwoordigende werksmonster vir elke 5 palette of gedeelte daarvan.

(c)
Sny al die korrels in paragraaf (a) verkry, middeldeur op die lengte-as.

(d)
Tel die korrels met die harde, volwasse pitte.  Pitte wat nog sag en onder​ont​wikkeld is en wat tussen twee vingers stukkend gedruk kan word, word nie getel nie.

Verifiëring van voldoening aan voorgeskrewe vlakke van biologiese en chemiese kontaminasie

27.
'n Inspekteur sal voldoening aan die vlakke vir biologiese en chemiese konta​minante verifieer deur slegs van sekere besendings monsters te neem en vir ontleding te stuur na voorgeskrewe laboratoriums, volgens 'n risikogebaseerde plan.

Verifiëring van voldoening aan voorgeskrewe vlakke van chemiese behandelings

28.
'n Inspekteur sal voldoening aan die voorgeskrewe vlakke vir landbouchemikalieë verifieër deur slegs van sekere besendings monsters te neem en vir ontleding te stuur na voorgeskrewe laboratoriums, volgens 'n risikogebaseerde plan.

3

